Rhwyfo
[Mae yna sleidiau Ppt wedi eu paratoi i gyd fynd â’r hanes ond nid ydynt yn angenrheidiol]

Sleid 1: Dyn yn rhwyfo

Un ffordd dda iawn o gadw’n ffit/heini ydy rhwyfo.  

Sleid 2 : Medalau
Enillodd Syr Steven (Steve) Redgrave 5 medal aur mewn 5 Gemau Olympaidd gwahanol. Enillodd ei fedal aur gyntaf mewn Gemau Olympaidd yn 1984, ac yna eto yn 1988, 1992, 1996 a’r flwyddyn 2000. Hefyd, fe enillodd o 3 medal aur yng Ngemau’r Gymanwlad (Commonwealth Games) a 9 medal aur ym Mhencampwriaethau Rhwyfo’r Byd.  

Roedd Steve Redgrave heb unrhyw amheuaeth yn dda iawn am rwyfo!

Mae’n rhaid bod yn gryf ac yn ffit i rwyfo’n dda, yn enwedig os dych chi’n rhwyfo allan ar y môr. Mae gwynt cryf yn broblem fawr wrth rwyfo, mae’r cwch yn cael ei siglo gan y gwynt, ac mae’n anodd rhwyfo cwch yn erbyn y gwynt. 
Mae gwynt cryf yn achosi tonnau mawr sy’n gallu bod yn beryglus os dych chi’n rhwyfo – mae dŵr y môr yn tasgu dros ochr y cwch ar yn gwneud pethau’n anodd. 
Sleid 3 : Dau ddyn yn rhwyfo
Fel arfer doedd Steve Redgrave ddim yn rhwyfo ar ei ben ei hun – roedd o’n rhan o dîm. Ei ffrind Mathew Pinsent oedd yn rhwyfo hefo fo fel arfer – enillodd Mathew 3 medal aur yn y Gemau Olympaidd hefo Steve Redgrave. Pan dych chi’n rhwyfo, yn enwedig ar y môr, mae’n braf cael cwmni.

Mae yna hanes yn y Beibl am griw o ffrindiau Iesu yn cael trafferth ar ôl rhwyfo allan yn bell i ganol Llyn Galilea. Roedd y gwynt yn gryf ac roedden nhw mewn trafferth. Tybed be wnaeth Iesu? Gwrandwch:
Sleid 4 : Geiriau’r stori
Roedd hi'n nosi, a'r cwch ar ganol y llyn, ac roedd Iesu ar ei ben ei hun ar y tir. Gwelodd fod y disgyblion yn cael trafferthion wrth geisio rhwyfo yn erbyn y gwynt. 

Yna rywbryd ar ôl tri o'r gloch y bore aeth Iesu allan atyn nhw, gan gerdded ar y dŵr. (Addasiad o Marc 6)

Dyna stori ryfedd! Does na neb heddiw yn gallu cerdded ar ddŵr. Ond roedd Iesu’n wahanol iawn i ni – mae’r Beibl yn dweud yn glir mai Mab Duw oedd Iesu a’i fod o’n gallu gwneud gwyrthiau.

Cafodd ei ffrindiau sioc hefyd!  Gwrandwch: 

Sleid 5 : Geiriau’r stori
Roedd y disgyblion wedi dychryn am eu bywydau. Ond dyma Iesu'n dweud wrthyn nhw, “Mae'n iawn! Fi ydy e. Peidiwch bod ag ofn.” 


Yna, wrth iddo ddringo i mewn i'r cwch, dyma'r gwynt yn tawelu. Roedden nhw wedi dychryn go iawn, ac mewn sioc. (Addasiad o Marc 6)

Rydyn ni wedi dysgu bod Syr Steve Redgrave yn ddyn arbennig iawn; bu’n bencampwr y byd sawl gwaith ac enillodd lawer o fedalau aur. Ond, mae Iesu hyd yn oed yn fwy arbennig na Steve Redgrave. Dim ond y fo sy’n gallu cerdded ar y dŵr, tawelu storm a chadw ei ffrindiau’n saff.

Gweddi’r Arglwydd: Ei Tad....

Neu

Gweddïwn: Diolch i ti O Dduw am bopeth ti’n ei wneud i’n helpu ni. Roedd Iesu’n gofalu am ei ffrindiau pan oedden nhw mewn trafferth ar y môr, ac rwyt ti’n gofalu amdanon ni. Diolch am yr haul a’r glaw a’r gwynt sy’n gwneud ein gwlad ni’n lle braf i fyw. Diolch hefyd am ein ffrindiau a’n teulu. Amen 
Cewch fwy o wybodaeth am Steve Redgrave a lluniau yma

